
СУТНАСЦЬ I СПЕЦЫФIКА ДЗЕЙНАСЦI СПЕЦЫЯЛЬНЫХ 

БIБЛIЯТЭК 

У СIСТЭМЕ БЕСПЕРАПЫННАЙ АДУКАЦЫI 

(на прыкладзе бiблiятэк навукова-тэхнiчнага 

i медыцынскага комплексу) 

 

Праблема функцыянавання спецыяльнай бiблiятэкi ў адукацый-
ным асяроддзi з’яўляецца актуальнай для сучаснага этапу развiцця 
сiстэмы бесперапыннай адукацыi як з пункту гледжання 
ўзаемадзеяння iнфармацыйных структур, так i па тэхналагiчных 
прычынах: павелiчэнне колькасцi вучэбнай лiтаратуры ў фондах 
спецыяльных бiблiятэк i чытачоў, якiя звяртаюцца ў бiблiятэкi ў 
сувязi з патрэбнасцямi адукацыйнай дзейнасцi. Неабходнасць 
даследавання месца i ролi навукова-тэхнiчных, сельскагаспадарчых 
i медыцынскiх бiблiятэк у сiстэме бесперапыннай адукацыi 
актуальная i ў сувязi з прыняццем новых заканадаўчых актаў, 
рэгламентуючых функцыянаванне вышэйшай адукацыi [1]. 

Даследаваннем спецыфiкi дзейнасці спецыяльнай бiблiятэкi ў 
адукацыйным асяроддзi займалiся Н. I. Гендзiна [3], В. А. Мiнкiна i 
В. У. Брэжнева [2], Л. I. Госiна [4], Я. Л. Шрайберг [6] i iнш. Яны 
звярталi ўвагу толькi на асобныя аспекты гэтай праблемы. Доўгi час 
вывучэнне дзейнасцi спецыяльных навукова-тэхнiчных бiблiятэк не 
звязвалi з выкананнем iмi адукацыйнай функцыi. У апошнiя гады 
была звернута ўвага на неабходнасць падрыхтоўкi спецыялiстаў па 
новых, iнавацыйных спецыяльнасцях, па экалагiчнай 
праблематыцы. У сітуацыі трансфармацыі адукацыйнай сістэмы 
менавіта спецыяльныя бiблiятэкi пачынаюць выконваць функцыю 
забеспячэння адукацыйнага працэсу па новых, iнавацыйных 
напрамках. У новай сiтуацыi, з улiкам новай парадыгмы адукацыi 
неабходна навуковае асэнсаванне iх месца ў адукацыйным 
асяроддзi, iнфармацыйнай падтрымцы адукацыi на ўсiх этапах яе 
бесперапыннага працэсу. 

В. М. Скварцоў [5] сцвярджае, што бесперапынная адукацыя – 
гэта элемент адукацыйных сiстэм, неабходных грамадству, якое 
стабiльна развiваецца. Аб’ектыўнай неабходнасцю бесперапыннай 
адукацыi ў навукова-тэхнiчнай сферы з’яўляецца старэнне 
iнфармацыi. У цэлым цыкл аднаўлення навукова-тэхнiчных iдэй у 

прамысловасцi складае 7–10 гадоў, а па прыярытэтных кiрунках 
дасягае 3–5 гадоў. Спецыялісты зацікаўлены ў пастаянным 
папаўненні, актуалізацыі ведаў, атрыманых на этапе сярэдняй 
спецыяльнай і вышэйшай адукацыі. Такім чынам, бесперапынная 
адукацыя – гэта кiрунак развiцця грамадства, звязаны з сучасным 
этапам навукова-тэхнічнага развіцця, сацыяльна-эканамічнымі і 
культурнымі зменамі. Бесперапынная адукацыя – гэта 
полідысцыплінарны працэс, звязаны з набыццѐм навуковых ведаў 
не толькі па профілі падрыхтоўкі спецыялістаў, але і эканамічных, 
педагагічных, сацыялагічных, культуралагiчных ведаў, неабходных 
ва ўмовах сучаснага этапу развіцця. Таму чытачамі навукова-
тэхнічных, медыцынскіх, сельскагаспадарчых бібліятэк становяцца 
студэнты ВНУ, навучэнцы каледжаў, слухачы сістэмы павышэння 
кваліфікацыі. Гэтаму спрыяе ўнiкальны фонд спецыяльных 
бiблiятэк, у якiх да 40% складаюць дакументы іншых краін, лідараў 
у развіцці пэўных кірункаў. Напрыклад, у фондых РНТБ 
захоўваецца      33 млн патэнтных дакументаў з 70 краiн свету (35% 
з iх на замежных мовах), да 60 розных вiдаў нарматыўна-тэхнічных 
дакументаў (у тым лiку тэхнiчных кодэксаў, тэхнiчных рэгламен-
таў, санiтарных i фiтасанiтарных норм і правiл, стандартаў), прамы-
словых каталогаў. Такiя дакументы адсутнiчаюць у большасцi 
бiблiятэк ВНУ, менавiта спецыяльныя бiблiятэкi акумулююць веды, 
якiя адлюстроўваюць асноўныя дасягненнi цывiлiзацыi i 
запатрабаваны сучаснай сiстэмай адукацыi. 

Адной з асаблівасцей развіцця вышэйшай і сярэдняй спецыяль-
най адукацыі, вызначанай у Кодэксе Рэспублікі Беларусь аб 
адукацыі [1], з’яўляецца яе практыкаарыентаванасць, накіраванасць 
на фарміраванне творчага характару мыслення, стварэнне ведаў, 
перапрацоўку інфармацыі. Усѐ гэта ў дастатковай ступені 
характэрна і для працэсу падрыхтоўкі спецыялістаў навукова-
тэхнічнага і медыцынскага комплексу. Фонды спецыяльных 
бібліятэк выкарыстоўваюцца студэнтамі пры стварэнні 
інавацыйнага прадукту, пры праверцы яго на патэнтаздольнасць, 
патэнтную чысціню, што немагчыма без атрымання і папаўнення 
ведаў, якія адпавядаюць крытэрыю канкурэнтаздольнасці. Такім 
чынам, бесперапыннасць працэсу назапашвання і перапрацоўкi 
ведаў падчас набыцця адукацыі і бесперапыннасць працэсу 
практычнай інавацыйнай дзейнасці пераўтвараюцца ў «сістэмна 
арганізаваны працэс – бесперапынны адукацыйна-вытворчы 
працэс» [5, с. 6]. Гэта яшчэ адзін аргумент на карысць уключэння 

спецыяльных бібліятэк у працэс інфармацыйнага суправаджэння не 
толькі вытворчай дзейнасці ў сферах навукова-тэхнiчнага, 
медыцынскага, сельскагаспадарчага комплексаў, але і працэс 
інфармацыйнага забеспячэння падрыхтоўкі і перападрыхтоўкі 
кадраў. 

На сѐння існуюць актуальныя навуковыя праблемы, звязаныя з 
вызначэннем сутнасцi дзейнасцi спецыяльных бiблiятэк у сiстэме 
бесперапыннай адукацыi. Да iх адносяцца: абгрунтаванне 
адукацыйнай функцыi гэтага тыпу бiблiятэк; даследаванне 
iнтэграцыi спецыяльных бiблiятэк у адукацыйную прастору; 
абгрунтаванне дзейнасцi спецыяльных бiблiятэк па фармiраваннi 
iнфармацыйнай культуры карыстальнiкаў, у тым лiку i тых, якiя 
вучацца; вывучэнне iнфармацыйнага забеспячэння iнавацыйных 
праграм, праграмы па ўстойлiвым развiцці эканомiкi, экалагiчных 
праграм як сучасных кiрункаў дзейнасцi ў iнавацыйнай i 
адукацыйнай прасторы. 

Актуалiзацыя адукацыйнай функцыi бiблiятэк спрыяе iх пазi-
цыянаванню ў iнфармацыйным грамадстве i адукацыйнай пра-
сторы. Пацвярджэннем таго факта, што спецыяльныя бiблiятэкi 
выконваюць адукацыйную функцыю, з’яўляецца рэальны склад 
карыстальнiкаў, дзе звыш 40% – студэнты ВНУ i сярэднiх 
спецыяльных навучальных устаноў, якiм патрэбны рэсурсы i 
паслугi такіх бiблiятэк. Гэтая тэндэнцыя характэрна не толькi для 
нашай краіны. Напрыклад, у Японii, Францыi, Iзраiлі нацыянальныя 
бiблiятэкi выконваюць функцыi ўнiверсiтэцкiх бiблiятэк. Зараз 
назiраецца высокая мабiльнасць кадраў, пашыраюцца iх 
функцыянальныя абавязкi, спецыялiсты перамяшчаюцца ў iншыя 
сферы дзейнасцi (напрыклад, iнжынеры становяцца менеджарамi па 
продажах). Гэта патрабуе ад спецыяльных бiблiятэк стварэння 
адукацыйнага асяроддзя, фармiравання iнфармацыйных рэсурсаў, 
якiя дапамагаюць хуткаму набыццю новай прафесii, павышэнню 
квалiфiкацыi. 

Бiблiятэкi аказваюць сваiм карыстальнiкам адукацыйныя паслугi, 
фармiруюць iх iнфармацыйную культуру, ажыццяўляюць 
навучанне iнфармацыйнаму пошуку як iндывiдуальных 
карыстальнiкаў, так i па пэўных праграмах: «Пошук патэнтнай 
iнфармацыi ў Iнтэрнэце», «Рэдкiя сайты ў Iнтэрнэце», складаюць 
бiблiяграфiчныя спiсы да дыпломных работ, удакладняюць спiсы 
лiтаратуры да магiстарскiх i кандыдацкiх дысертацый i iнш. Яны 
фармiруюць уменне вучыцца, здабываць неабходную iнфармацыю. 

Н. I. Гендзiна адзначае, што прасоўванне iдэй iнфармацыйнай 
культуры i iнфармацыйнай пісьменнасці чытачоў – гэта спосаб 
узбагачэння i дапаўнення адукацыйнай функцыi бiблiятэк [4]. З 
пераходам да выкарыстання iнфармацыйна-камунiкацыйных 
тэхналогiй бiблiятэкi становяцца адкрытай прасторай для адукацыi. 
У спецыяльных бiблiятэках гэтую ролю адыгрываюць новыя сродкi 
доступу да iнфармацыi (праз базы даных, электронныя каталогi) i 
новыя спосабы камунiкацыi (праз сайты бiблiятэк, электронную 
пошту). 

Сѐння назiраецца аб’ектыўная тэндэнцыя да iнтэграцыi спе-
цыяльных бiблiятэк з бiблiятэкамi ВНУ: гэта i забеспячэнне 
доступу да ўласных рэсурсаў удзельнiкам адукацыйнага працэсу, i 
ўдзел у праектах па каталагiзацыi дакументаў, сумеснай 
распрацоўцы фарматаў захавання iнфармацыi, i стварэнне адзiнай 
iнфармацыйнай прасторы. Напрыклад, у Беларусi ўжо функ-
цыянуюць рэгiянальныя навуковыя медыцынскiя бiблiятэкi, 
створаныя пры аб’яднанні абласных навуковых медыцынскіх 
бiблiятэк i бiблiятэк медыцынскiх унiверсiтэтаў, што дазволiла 
ўзмацнiць рэсурсную базу i наблiзiць спецыяльную бiблiятэку да 
патрэбнасцей адукацыйнага працэсу. Гэтыя тэндэнцыi, як 
сцвярджае Я. Л. Шрайберг, дадаюць бiблiятэкам новыя ролi ў 
стратэгiчным партнѐрстве: ад захавання ведаў праз супрацоўнiцтва 
да доступу да iнфармацыi i ведаў у фармiраваннi i рэалiзацыi 
вучэбнага працэсу [9]. 

Iнфармацыйнае асяроддзе спецыяльных бiблiятэк з’яўляецца 
ўнiкальным па магчымасцi забеспячэння самых сучасных наву-
ковых i тэхналагiчных распрацовак. Зараз яны ажыццяўляюць 
iнфармацыйную падтрымку iнавацыйнай дзейнасцi па стварэннi 
канкурэнтаздольнага абсталявання, харчовай прадукцыi, ме-
дыцынскiх паслуг, ствараюць iнфармацыйныя рэсурсы экалагiчнай 
праблематыкі, удзельнiчаюць у iнфармацыйным забеспячэннi 
Праграмы ААН па ўстойлiвым развiцці. У межах мiжнароднага 
праекта ўстойлiвага развiцця «Повестка на ХХI век» у РНТБ была 
адкрыта першая ў краiне бiблiятэка па ўстойлiвым развiцці, мэтамi 
якой стала папулярызацыя ідэй устойлiвага развiцця ў Беларусi i 
актуалiзацыя зацiкаўленасцi грамадства праблемамi экалагiчнага, 
эканамiчнага i сацыяльнага развiцця людзей. Экалагiчная асвета i 
адукацыя актуальныя i для сiстэмы вышэйшай i сярэдняй 
спецыяльнай адукацыi. Таму iнфармацыйнымi рэсурсамi гэтай 
бiблiятэкi карыстаюцца студэнты, маладыя вучоныя, выкладчыкi, 

якiя арыентуюцца ў сваѐй дзейнасцi на сучасныя падыходы да 
развiцця грамадства. 

Такiм чынам, развіццѐ грамадства знаходзiцца на той стадыi, калi 
назапашаных ведаў ужо не хапае на ўвесь перыяд актыўнага 
працоўнага жыцця. Адбываецца паскарэнне цывiлiзацыйных 
працэсаў, павялiчваецца асiметрыя памiж жыццѐвым цыклам 
навуковых ведаў i ўсѐй сукупнасцю адукацыйных праграм. У гэтай 
сiтуацыi змяняюцца роля i месца спецыяльных навукова-тэхнiчных, 
медыцынскiх, сельскагаспадарчых бiблiятэк як сучасных 
iнфармацыйных цэнтраў па забеспячэннi сiстэмы бесперапыннай 
адукацыi. 

